
॥  ದ್ವಿತೀಯ  ಮುಂಡಕೇ  ಪ್ರಥಮಃ  ಖಂಡಃ  ॥

ತದೇತತ್  ಸತ್ಯಂ
ಯಥಾ  ಸುದೀಪ್ತಾತ್  ಪಾವಕಾದ್ವಿಸ್ಫುಲಿಂಗಾಃ
ಸಹಸ್ರಶಃ  ಪ್ರಭವಂತೇ  ಸರೂಪಾಃ  ।
ತಥಾಽಕ್ಷರಾದ್ವಿವಿಧಾಃ  ಸೋಮ್ಯ  ಭಾವಾಃ
ಪ್ರಜಾಯಂತೇ  ತತ್ರ  ಚೈವಾಪಿ  ಯಂತಿ  ॥  1॥

ದಿವ್ಯೋ  ಹ್ಯಮೂರ್ತಃ  ಪುರುಷಃ  ಸ  ಬಾಹ್ಯಾಭ್ಯಂತರೋ  ಹ್ಯಜಃ  ।
ಅಪ್ರಾಣೋ  ಹ್ಯಮನಾಃ  ಶುಭ್ರೋ  ಹ್ಯಕ್ಷರಾತ್  ಪರತಃ  ಪರಃ  ॥  2॥

ಏತಸ್ಮಾಜ್ಜಾಯತೇ  ಪ್ರಾಣೋ  ಮನಃ  ಸರ್ವೇಂದ್ರಿಯಾಣಿ  ಚ  ।
ಖಂ -ವಾಁಯುರ್ಜ್ಯೋತಿರಾಪಃ  ಪೃಥಿವೀ  ವಿಶ್ವಸ್ಯ  ಧಾರಿಣೀ  ॥  3
॥

ಅಗ್ನೀರ್ಮೂರ್ಧಾ  ಚಕ್ಷುಷೀ  ಚಂದ್ರಸೂರ್ಯೌ
ದಿಶಃ  ಶ್ರೋತ್ರೇ  ವಾಗ್  ವಿವೃತಾಶ್ಚ  ವೇದಾಃ  ।
ವಾಯುಃ  ಪ್ರಾಣೋ  ಹೃದಯಂ -ವಿಁಶ್ವಮಸ್ಯ  ಪದ್ಭ್ಯಾಂ
ಪೃಥಿವೀ  ಹ್ಯೇಷ  ಸರ್ವಭೂತಾಂತರಾತ್ಮಾ  ॥  4॥

ತಸ್ಮಾದಗ್ನಿಃ  ಸಮಿಧೋ  ಯಸ್ಯ  ಸೂರ್ಯಃ
ಸೋಮಾತ್  ಪರ್ಜನ್ಯ  ಓಷಧಯಃ  ಪೃಥಿವ್ಯಾಮ್  ।
ಪುಮಾನ್  ರೇತಃ  ಸಿಂಚತಿ  ಯೋಷಿತಾಯಾಂ
ಬಹ್ವೀಃ  ಪ್ರಜಾಃ  ಪುರುಷಾತ್  ಸಂಪ್ರಸೂತಾಃ  ॥  5॥

ತಸ್ಮಾದೃಚಃ  ಸಾಮ  ಯಜೂಂಷಿ  ದೀಕ್ಷಾ
ಯಜ್ಞಾಶ್ಚ  ಸರ್ವೇ  ಕ್ರತವೋ  ದಕ್ಷಿಣಾಶ್ಚ  ।
ಸಂ ವಁತ್ಸರಶ್ಚ  ಯಜಮಾನಶ್ಚ  ಲೋಕಾಃ
ಸೋಮೋ  ಯತ್ರ  ಪವತೇ  ಯತ್ರ  ಸೂರ್ಯಃ  ॥  6॥

ತಸ್ಮಾಚ್ಚ  ದೇವಾ  ಬಹುಧಾ  ಸಂಪ್ರಸೂತಾಃ
ಸಾಧ್ಯಾ  ಮನುಷ್ಯಾಃ  ಪಶವೋ  ವಯಾಂಸಿ  ।
ಪ್ರಾಣಾಪಾನೌ  ವ್ರೀಹಿಯವೌ  ತಪಶ್ಚ
ಶ್ರದ್ಧಾ  ಸತ್ಯಂ  ಬ್ರಹ್ಮಚರ್ಯಂ -ವಿಁಧಿಶ್ಚ  ॥  7॥

ಸಪ್ತ  ಪ್ರಾಣಾಃ  ಪ್ರಭವಂತಿ  ತಸ್ಮಾತ್
ಸಪ್ತಾರ್ಚಿಷಃ  ಸಮಿಧಃ  ಸಪ್ತ  ಹೋಮಾಃ  ।



ಸಪ್ತ  ಇಮೇ  ಲೋಕಾ  ಯೇಷು  ಚರಂತಿ  ಪ್ರಾಣಾ
ಗುಹಾಶಯಾ  ನಿಹಿತಾಃ  ಸಪ್ತ  ಸಪ್ತ  ॥  8॥

ಅತಃ  ಸಮುದ್ರಾ  ಗಿರಯಶ್ಚ  ಸರ್ವೇಽಸ್ಮಾತ್
ಸ್ಯಂದಂತೇ  ಸಿಂಧವಃ  ಸರ್ವರೂಪಾಃ  ।
ಅತಶ್ಚ  ಸರ್ವಾ  ಓಷಧಯೋ  ರಸಶ್ಚ
ಯೇನೈಷ  ಭೂತೈಸ್ತಿಷ್ಠತೇ  ಹ್ಯಂತರಾತ್ಮಾ  ॥  9॥

ಪುರುಷ  ಏವೇದಂ -ವಿಁಶ್ವಂ  ಕರ್ಮ  ತಪೋ  ಬ್ರಹ್ಮ  ಪರಾಮೃತಮ್  ।
ಏತದ್ಯೋ  ವೇದ  ನಿಹಿತಂ  ಗುಹಾಯಾಂ
ಸೋಽವಿದ್ಯಾಗ್ರಂಥಿಂ -ವಿಁಕಿರತೀಹ  ಸೋಮ್ಯ  ॥  10॥

॥  ಇತಿ  ಮುಂಡಕೋಪನಿಷದಿ  ದ್ವಿತೀಯಮುಂಡಕೇ  ಪ್ರಥಮಃ  ಖಂಡಃ  ॥

